Диас Аяған
Жолың болcын, жас ғалым!
Жастарга сапалы білім беру - ел дамуының негізгі бағыты. Қазақстандық жастар Отан алдындагы жауапкешіліктерін сезініп, ізденіп, қажырлы еңбек етулері керек. Елжанды, жан- жақты жастар ғана республикамызды алға бастайды. Сондай өрендердің бір парасы М.Қозыбаев атындагы Солтүстік Қазақстан университетінің қабырғасында білім алып жатыр. Кеше аталған жоғары оқу орнында магистратураны аяқтаған жас ғалымдарға диплом табыстау салтанаты өтті. Шарага облыс әкімі Құмар Ақсақалов қатысып, түлектерді осынау қуанышты күнмен қуттықтады.
Құрметті түлектер! Бүгін - сіздер үшін ерекше күн. Зор еңбек пен ізденістің арқасында диплом алғалы отырсыздар. Осы айтулы күнмен баршаңызды құттықтаймын! Келешекте егемен еліміздің дамуына өз үлестеріңізді қосып, білім алған университеттің беделін арт- тыруларыңызға тілектеспін. Болашақта әрқайсысыңыз елдің сенімін ақтайтын азамат болыңыздар. Университетте сіздер тек білім ғана емес келешекте өз пайдасын берер мол тәжірибе жинадыңыздар.
Біз университетімізді заманға сай білім ордаларының бірі ету үшін бар жағдайды жасаудамыз. Бүгінде білім ордасының материалдық- техникалық базасы жаңғыртылып, жаңа оқу-зертханалық корпустың құрылысы жүргізілуде. АҚШ-тың Аризона университетімен бірлесіп атқарылатын жұмыстардан да күтеріміз көп. Біздің шаһар жастардың қаласына айнаулы керек. Бұл жоспарымыздың орындаларына сенемін, - деді өңір басшысы
Салтанатты сәт үстінде Құмар Іргебайұлы оқу мен шығармашылықта жетістікке жеткен үздік түлектерге магистрлік диплом мен естелік сыйлықтарды табыстады. Облыс әкімінің қолынан сыйлық алғандардың бірі - Әкежан Қажығалиев.
- Мен бакалаврды аяқтағаннан кейін бірден магистратураға түсуге шешім қабылдадым. Бүгін екі жылдық оқуымды тамамдап, филология ғылымдарының магистрі атанғалы отырмын. Алдағы уақытта оқытушылардан алған білім мен тәжірибеміздің арқасында жемісті еңбек етеміз деген ойдамын. Меніңше, “Жаңа Қазақстанның” жастары Отанын сүйіп, мемлекетіміз үшін барын салып жұмыс істеуі керек, - дейді ол.
Диплом алған жастардың бәрі де еліміздің ертеңі үшін еңбек етуге дайын. Олар болашаққа зор сеніммен қарайды.
Жергілікті университеттің Американың беделді оқу ордаларының бірі - Аризонамен байланыс орнатқаны белгілі. Биылдан бастап университетке қабылданған 500 студент отандық және шетелдік дипломға ие болмақ. Бұл университет дамуына тың серпін берері сөзсіз. Түлектерді құттықтаған Аризона университетінің стратегиялық бастамалар бойынша директоры Рики Салазар да осыны атап өтті.
- Сіздер бұл ғылыми дәрежені алу үшін екі жыл бойы еңбектендіңіздер. Осы жолда сіздерге қолдау білдірген оқытушылар мен отбасы мүшелеріңіз де құрмет-қошеметке лайық. Қос жоғары оқу орны арасындағы серіктестік Қазақстаның экономикалық-әлеуметтік дамуына оң әсер етпек. Ынтымақтастықтың арқасында біз жаһандық қауіп-қатерлерге төтеп бере алатын мамандарды даярлап шығарамыз. Аризона университетінде "Ьеаг down" деген ұран бар. Бұл “қиындыққа мойымай, берілмей, жаныңды салып жұмыс істеу” деген мағынаны білдіреді. Мен де сіздерге қандай қиындық болсын мойымай, қажырлы еңбек етіңіздер деп тілеймін, - деді Рики Салазар.
Америкалық өкілдің бұл жалынды сөздері түлектерге жігер беріп, жастардың қолдауына ие болды.
Диплом табыстау рәсімінен кейін облыс әкімі салынып жатқан оқу-зертханалық корпустың құрылысымен танысты. Жоспар бойынша ғимарат биыл пайдалануға берілмек. Бұдан бөлек, студенттер үшін 1400 орынға арналған 3 жатақхана салынуда.

